
Прывабнасьць Хрыста
Разглядаючы карціну Хрыста, знакаміты аўтар хрысьціянскіх гімнаў, Георг Матэсон, аднойчы сказаў: «У галерэі чалавечых душаў знаходзіцца адна выбітная асоба. Яна была прадметам вывучэньня мастакамі і мысьлярамі. Вывучэньні гэтыя праводзіліся ў інтарэсах філязофіі і дзіцячай прастаты. Мудрацы шукалі ў гэтай асобе мудрасьць, пастыры шукалі ў ёй кірунак для сваіх парафіян». Ён гаворыць пра Ісуса Хрыста.

Чаму Ісус Хрыстос стаўся такой прывабнай Асобай? Ён жыў і вандраваў у той частцы сьвету, што сёньня называецца Ізраілем. Што прываблівае ўвагу мільёнаў людзей да Яго, нават і ў нашыя дні? Я таго погляду, што Хрыстос прыцягвае да Сябе ўвагу мужчын, жанчын і нават маладых людзей з тае прычыны, што Ён можа задавольваць нашыя самыя глыбокія духоўныя патрэбы. Гэта праўда, што ў біблійныя часы Ён вабіў да Сябе людзей Сваёю здольнасьцю аздараўляць хворых. Калі Ён ацаліў пракажонага, вестка пра гэта распаўсюджалася так хутка і шырока, што за кароткі час да Яго пачалі прыходзіць сотні з надзеяй, што атрымаюць у Яго ацаленьне і вызваленьне ад сваіх хвароб. Я веру, што нават сёньня Ён можа выдараўляць хворых целам, калі гэта супадае зь Ягонай воляй для нас. Лекары, мэдсёстры і мэдычныя спэцыялісты могуць дапамагаць хворым, але іхнія лячэбныя рэжымы, калі эфэктыўныя, трываюць толькі на некаторы час. Чалавек ўся роўна памірае. Хрыстос зьяўляецца тым апошнім ацалальнікам, бо калі мы ўвойдзем у Ягонае вечнае нябеснае Царства, то застанемся здаровымі назаўсёды. Менавіта ў гэтым сэнсе ў Ягоных руках знаходзіцца поўная аздараўленчая сіла. 

Але куды важнейшы той факт, што Хрыстос ацаляе раны нашай душы. Ён ацаліў апантанага дэманамі і прывёў яго ў нармалёвы разумовы стан. Сёньня многія людзі жывуць пад моцным ціскам і стрэсам, што і псуе іхняе здароўе. Псіхолагі і псыхіятры часта згаджаюцца зь меркаваньнем, што вера ў Бога можа стацца надзейным і эфэктыўным лячэньнем для многіх, якія зьвяртаюцца да Яго з просьбай душэўнага заспакойваньня. Хрыстос сказаў: «Прыйдзеце да Мяне ўсе спрацаваныя і абцяжараныя і Я дам вам супакой. Вазьмеце ярмо Маё на сябе і навучэцеся ад Мяне, бо Я лагодны і пакорлівы сэрцам; і знойдзеце спакой душам вашым». Ісус Хрыстос ацаляе душу чалавека перш за ўсё тым, што даруе яму грахі, а гэта супадае са словамі псальмасьпевака: «Чыстае сэрца ўмацуй ува мне, Божа, і дух справядлівы аднаві ўва мне».
 Знакаміты сярод эвангельскіх хрысьціян муж Божы, Роберт Морэй Машэйн, напісаў: «Дараваньне грахоў прыгадвае мне моманты цішыні і блакітных нябёсаў, калі забываюцца ўсе зямныя перажываньні. Яно аблягчае ўсе цяжары, робіць скарынку прыемнай і адсоўвае страх сьмерці і магілы». Калі чалавек прыпамінае моманты свайго грашэньня, то гэта часамі моцна ўплывае і выклікае душэўныя пакуты і мучэньне. Хрыстос прыцягвае да Сябе такіх людзей з тае прычыны, што «Ён ёсьць Ягня Божае, Якое бярэ на Сябе грахі сьвету»
, як адзначана ў Сьвятым Пісаньні.

Хрыстос праз Духа Сьвятога дае верніку сілу ператрываць і перанесьці усе жыцьцёвыя цяжасьці. Госпад Бог аднойчы сказаў апосталу Паўлу, які пераносіў нейкую немач: «Даволі для цябе Маёй ласкі, бо Мая сіла зьдзяйсьняецца ў (тваёй) слабасьці».
 Апостал Пётра далей раіць: «Ускладзеце ўвесь ваш клопат на Яго (гэта значыць, на Госпада), бо Ён рупіцца пра вас».
 Хрыстос прываблівае да Сябе чалавецтва тым, што Ён натхняе веруючых імкнуцца да перамогі над ўсімі жыцьцёвымі непрыемнасьці. Часамі нейкая дзея ўяўляецца нам немажлівай альбо зацяжкай, але Госпад пры такіх момантах напаўняе нас адвагаю і сілаю, каб перацярпець цяжкія перажываньні і атрымаць тое, да чаго мы імкнёмся. Ён натхняе і падмацоўвае вернікаў так, каб яны пераносілі горасныя пакуты і заставаліся Ягонымі жаўнерамі, нават калі нас перасьледуюць і кідаюць у вастрог. Ён падахвочвае і дапамагае нам заставацца вернымі Яму да самой сьмерці, пасьля чаго атрымаем нябесную ўзнагароду вечнага жыцьця зь Ім. Хрыстос сапраўды ёсьць найвялікшай крыніцай духоўнага падбадзёрваньня, душэўнага ўмацаваньня і натхненьня. Паважаны слухачу, ці ты адчуў моц Хрыстову ў тваім жыцьці? Ці ты знаеш Хрыста, ці зьяўляецца Ён тваім асабістым Збаўцам і ці ты чэрпаеш зь Яго крыніцы духоўнага ўмацоўваньня і натхненьня, каб не здавацца ў барацьбе за праўду і справядлівасьць?

Хрыстос падахвочвае людзей верыць у Яго і ў Ягонага нябеснага Бога Айца. Калі ты адчуваеш нейкі прыгнёт і страх і калі грэх прасьледуе і прыгнятае цябе, то трэба табе зьвярнуцца да Бога і Хрыста. Хрыстос запрашае нас да Сябе. Калі ты знаходзісься пад нейкім прыгнётам або страхам, Збаўца заклікае цябе да Сябе і да веры і спадзяваньня на Бога. Бог Айцец быў з Хрыстом, Богам Сынам, калі Яго пакінулі Ягоныя вучні і Ён тое самае робіць сёньняшнім вернікам Хрыстовым. Дарагі слухачу, Бог прыйдзе да цябе і застанецца з табою ва ўсе дні твайго жыцьця, калі ты будзеш зьвяртацца да Яго з просьбай Ягонай дапамогі. 

Так, Хрыстос прываблівае да Сябе людзей, таму што Ён прыдае нашаму жыцьцю значэньне і мэту. Ён усяляе надзею ў людзей, якія зьвяртаюцца да Яго і кладуць надзею на Яго, іх падмацоўвае, ім дае сілу і натхненьне, каб яны не сыходзілі з шляху Божай праведнасьці. Ён падбадзёрвае нас і адказвае на нашыя малітвы. Стомленую спакусамі душу Ён падмацоўвае, асабліва, калі вернік паглыбляецца ў Ягонае Слова і праводзіць час у малітве Яму. Хрыстос задавольвае нашыя найвялікшыя патрэбы і напаўняе нас надзеяй на лепшае заўтра.

У сэрцы многіх людзей таіцца глыбокае жаданьне пазнаць Бога, хаця не ўсе гэта ўпачатку ўсьведамляюць. Хрыстос вабіць людзей да Сябе тым, што адказвае на асноўныя пытаньні жыцьця і прапаноўвае ім дараваньне грахоў і вызваленьне ад грэшнага вобразу жыцьця. У кожнага з нас падымаюцца тыя дакучлівыя, быццам бы неажыцьцеўліныя жаданьні, жаданьні спакою і радасьці, якія толькі Бог можа задаволіць. Хрыстос сказаў: «Хто бачыў Мяне, бачыў (Бога) Айца». 
 Прыгажосьць і прывабнасьць Хрыстовага характару праяўляюцца ў Ягонай бязгрэшнасьці ды адданасьці ісьціне. Ягоныя міласэрнасьць, спачуваньне, сьмеласьць і духоўная сіла дапамагаюць нам вызваляцца ад нашай грэшнасьці і жыць пераможцамі над грахамі і складанымі абставінамі жыцьця. Ён дае нам новую свабоду жыць згодна з Божымі запаведзямі, што, калі будзем трываць у змаганьні за дабро, прывядзе нас да радаснага вечнага існаваньня ў Гасподняй прысутнасьці.

Хрыстос адкрывае нам Бога ў сіле Свайго Слова. Мы бачым, як Ён, будучы аднойчы са Сваімі вучнямі, выказаў каманду і завіруха на моры ўціхла. Хворыя Ягоным словам атрымлівалі аздараўленьне, кульгавыя пачалі хадзіць, сьляпыя атрымлівалі зрок, слабыя ўмацоўваліся Ягонай сілай і мёртвыя ўваскрасалі і даўжэй жылі. Але больш за такі станоўчы досьвед, Хрыстос адкрывае нам Бога ў Сваёй заступніцкай сьмерці на Галгофскім крыжы, якую Ён добраахвотна прыняў, каб вызваліць нас ад грахоў і іхніх наступстваў. Ён сказаў, што Ён не прыйшоў дзеля таго, каб Яму іншыя служылі, а каб Ён служыў усяму чалавецтву. Паводле Ягоных словаў: «Сын Чалавечы не прыйшоў, каб Яму служылі, а каб паслужыць і аддаць душу Сваю на адкупленьне многіх»,

Што падахвочвала нашу маці плакаць, калі мы плакалі, або сьмяяцца, калі мы сьмяяліся? Што ёю кіравала, калі яна цэлыя ночы ня спала, а сядзела каля нас і дапамагала нам пры нашых хваробах, калі яна была нам неабходнай? Гэта была любоў на самым ўзвышаным ўзроўні. Ці ж не ў падобнай меры Бог павярнуўся да нас людзей са Сваёй вялікай любоўю? Сапраўды так! Госпад Бог рупіцца пра кожнага з нас – больш, чым нават рупіліся нашыя бацькі па нас. Ісус Хрыстос праз Духа Сьвятога адкрывае нам любячага Бога, Які стаіць побач з намі ў тыя цяжкія моманты перажываньняў, калі ў нас не хапае сілы і мы становімся ахвярамі жорсткіх наўкольных абставінаў. Дух Сьвяты накіроўвае нас да Хрыста, Які заспакойвае нас пры жыцьцёвых цяжкасьцях. Ён вядзе нас да Бога Айца, Які ведае ўсё, што збудзецца ў нашым будучым жыцьці і гатовы дапамагчы нам, калі Ягоная дапамога будзе патрэбна нам. Ён гатовы нас абараняць ад шкодных перажываньняў ды падмацаваць, калі трэба будзе пераносіць цяжкасьці. Дух Сьвяты накіроўвае нас на Бога, Які сваім часам выганяе страх з нашай душы. 

Паважаны слухачу, Ці ты знаеш Хрыста? Ці ты пазнаёміўся зь Ім? Ці ж не захацеў бы або не зацела б ты пачуць Ягоныя ласкавыя словы, якія павядуць цябе да шчасьлівейшага жыцьця цяпер і ў канчатковым выніку да радаснага вечнага жыцьця ў Ягонай прысутнасьці? Калі ты шчыра зьвернесься да Яго са сваімі просьбамі ў малітве, Ён прыйдзе і адкажа на твае патрэбы. Памятайма, што Ісус Хрыстос ёсьць Божы Сын, Які сышоў на нашую грэшную зямлю. Ён перажыў тыя самыя ж адмоўныя і станоўчыя моманты, якія мы пазнаём у сваім цяперашнім жыцьці. Ён – шлях, ісьціна і жыцьцё для кожнага, хто шчыра навяртаецца да Яго і просіць Ягонай дапамогі і падтрымкі. Калі яшчэ гэтага не зрабіў, падахвочваю зьвярнуцца і навярнуцца да Яго зь верай у Яго і Ягоную ахвярную сьмерць за цябе, з каяньнем у грахох і далейшым спадзяваньнем на Ягонае кіраваньне ў тваім жыцьці. 

Прыпомнім словы, выказаныя Хрыстом вучням перад тым, як Яго арыштавалі, засудзілі і ўкрыжавалі – Ён тое самае кажа нам, Ягоным вернікам: «Я не пакіну вас сіротамі… Хто мае запаведзі Мае і іх выконвае, той любіць Мяне; а таго, хто любіць мяне, палюбіць Мой Айцец, і Я палюблю яго і зьяўлюся яму Сам… Мір пакідаю вам, Мой мір даю вам: ня так, як сьвет дае, Я даю вам. Няхай не трывожыцца вашае сэрца і не баіцца».

